
Góðan dag 

 

 

Efni.  Tilkynning um kæru. 

 

Meðfylgjandi er afrit stjórnsýslukæru, dagsett og móttekin í dag ásamt fylgigögnum, krafa um að felld verði 

úr gildi ákvörðun  Umhverfis- og skipulagsráðs Reykjavíkur, dags. 16. maí 2018, um að samþykkja 

breytingu á skilmálum deiliskipulags Fálkagötureits vegna lóðarhlutans nr. 7b við Þrastargötu.  

 

Frestur til að gera athugasemdir vegna kærunnar er 30 dagar frá dagsetningu þessarar tilkynningar, sbr. 5. 

mgr. 4. gr. laga nr. 130/2011 um úrskurðarnefnd umhverfis- og auðlindamála. 

 
Óskast staðfest um móttöku. 
 

Með kveðju 

Ólöf Harðardóttir, skrifstofumaður  
Úrskurðarnefnd umhverfis-og auðlindamála  
Skuggasundi 3, 101 Reykjavik, Iceland  
Sími / Tel: (+354) 561 5111  
www.uua.is - Fyrirvari/Disclaimer  

Hægrismelltu hér til að sækja myndir. Til að gæta persónuverndar þinnar kom Outlook í veg fyrir að þessi mynd yrði sótt sjálfv irkt af Internetinu.
https://www.stjornarradid.is/library/Y-RFS/uua-logo.jpg

Úrskurðarnefnd umhverfis- og auðlindamála 

Skuggasundi 3 

101 Reykjavík 

 

Reykjavík 7. júlí 2018. 

Mál 87/2018 

 

Efni: Greinargerð Reykjavíkurborgar í málinu nr. 87/2018, vegna kæru Lex lögmannsstofu f.h. G. 

Odds Víðissonar, eiganda að Þrastargötu 7, dags. 14. september 2017, þar sem kærð er samþykkt 

umhverfis- og skipulagsráðs Reykjavíkur, þann 16. maí 2018 um að samþykkja breytingu á skilmálum 

deiliskipulags Fálkagötureits vegna lóðarhlutans nr. 7b við Þrastargötu.  

 

Með bréfi dags. 14. júní 2018, framsendi úrskurðarnefndin ofangreinda kæru og fór þess jafnframt á 

leit við skipulagsyfirvöld að þau lýstu viðhorfum sínum til kærunnar og létu úrskurðarnefndinni í té þau 

gögn sem gætu verið til upplýsinga. Í greinargerð þessari er viðhorfum Reykjavíkurborgar lýst til 

kærunnar. 

 

Málavextir: 

Á fundi byggingarfulltrúa, 29. ágúst 2017, var  samþykkt að veita leyfi áður gerðum breytingum, til að 

byggja kvist stígmegin og breyta innra skipulagi í húsi nr. 7B á lóð nr. 1-11 við Þrastargötu. Á 

afgreiðslufundi byggingarfulltrúa þann 19. september var lögð fram umsókn um leyfi til að breyta hinu 

nýsamþykkta erindi á þá leið að málsetning var færð inn á teikningar sem sýnir skýrt að það eru 112 

cm að enda þaks báðum megin að kvistinum. Byggingarleyfið var samþykkt í borgarráði 31. ágúst 2017. 

Kærendur kærðu byggingarleyfið til úrskurðarnefndarinnar og var það fellt úr gildi sbr. mál nr. 

100/2017. Í kjölfarið var farið í breytingu á skilmálum deiliskipulags Fálkagötureits vegna lóðarinnar nr. 

7b við Þrastargötu. Í breytingunni fólst að heimilt yrði að koma fyrir breiðari kvisti á norðurhlið hússins, 

samkvæmt tillögu ARKHD dags. 27. febrúar 2018, í samræmi við stærð og lögum á kvisti sem er á 

suðurhlið hússins.  

 

Tillagan var grenndarkynnt frá 2. mars 2018 til og með 30. mars 2018. Eftirtaldir aðilar sendu 

athugasemdir: Snorri Halldórsson og Laufey Einarsdóttir dags. 19. mars 2018, Lex lögmannsstofa f.h. 

Guðmundar O. Víðissonar dags. 28. mars 2018 og Margrét I. Hinriksdóttir dags. 28. mars 2018. Einnig 

er lagður fram tölvupóstur Edvarðs Júlíusar Sólnes og Sigríðar Maríu Sólnes dags. 2. mars 2018, 

Elísabetar Jónsdóttur og Grétars Árnasonar dags. 15. mars 2018, Snorra Halldórssonar og Laufeyjar 

Einarsdóttur dags. 19. mars 2018, Ólu Helgu Sigfinnsdóttur og Guðmundar Lýðssonar dags. 27. mars 

2018, Örlygs Ásgeirssonar og Kristjönu Ástu Long dags. 30. mars 2018, Sigríðar Ellu Magnúsdóttur og 

Símonar Vaughan dags. 31. mars 2018 og Guðmundar Benediktssonar f.h. Observant ehf. dags. 1. apríl 

2018 þar sem ekki er gerð athugasemd við tillöguna. Breytingin var birt í B- deild Stjórnartíðinda þann 

24. maí 2018. 

 

Fyrir utan kæranda þá lýstu ofantaldir íbúar almennt yfir ánægju með þessa breytingu og sjá ekkert 

athugavert við hana; að breytingin sé óveruleg, að nýr kvistur þessi sé bæði hin mesta prýði er falli vel 

að byggingarlagi annarra húsa við götuna og ætti ekki að valda öðrum nágrönnum neinum óþægindum. 



 
 

Kröfugerð: 

Kærendur gera þá kröfu að framangreind samþykkt umhverfis- og skipulagsráðs, dags. 19. maí 2018, á 

breytingu á deiliskipulagi Fálkagötureits,  verði felld úr gildi. Reykjavíkurborg krefst þess að kröfum 

kærenda í máli þessu verði hafnað. 

 

Málsástæður kærenda koma fram í kæru og vísast til hennar. 

 

Álit Reykjavíkurborgar: 

Í  gildi  er deiliskipulag Fálkagötureits samþykkt 15. maí 2008 með síðari breytingum og samkvæmt því 

er Þrastargata 1, 3, 3B, 4, 5,7, 7B, 8, 9, 10 og 11 og Smyrilsvegur 29 og 31 ein lóð 3.365 m² að stærð. Í 

skilmálum deiliskipulagsins er verndun byggðamynsturs  á reitnum. Einkenni byggðarinnar við 

Þrastargötu eru lág og stakstæð einbýlishús, sem mynda ákveðna heild, bæði séð frá Hjarðarhaga og 

við Þrastargötuna sjálfa.  

 

Eins og segir í deiliskipulagsskilmálum er það eitt helsta viðfangsefni deiliskipulags á þessum reit að 

stuðla að hæfilegri uppbyggingu og endurnýjun á reitnum, en um leið hlúa að því sem fyrir er og búa 

þannig um hnútana að uppbygging geti gerst á forsendum þeirrar byggðar sem þar stendur.  Í 

almennum skilmálum er gert ráð fyrir að byggja megi kvisti á hús, sem fari húsum vel og falli vel að 

byggingarstíl þeirra. Einnig er heimilt að byggja litlar viðbyggingar og geymslur/sólstofur þar sem 

aðstæður leyfa og í samræmi við byggingarstíl húsanna. Varðandi kvista segir í almennum skilmálum 

að heimilt sé að byggja kvisti á risþök á helming þakflatar og skal fjarlægð þeirra frá þakenda eigi vera 

minni en 1 m. Í breytingunni voru gerðir sérskilmálar fyrir Þrastargötu 7b um að stærð kvists sem ganga 

framar almennum skilmálum deiliskipulagsins, þ.e. að heimilt sé að byggja kvist á norðurhlið sem er í 

samræmi við eldri kvist á suðurhlið hússins að Þrastargötu 7b sem nær aðeins yfir helming þakflatar. 

 

Kærandi telur að hinn umþrætti kvistur á húsi nr. 7b við Þrastargötu fari gegn almennum skilmálum 

deiliskipulagsins og hafi víðtæk áhrif og breyti byggðarmynstri og núverandi nýtingarhlutfalli 

skipulagssvæðisins.  

 

Um er að ræða minniháttar framkvæmd sem viðkemur kvisti á litlu gömlu einbýlishúsi á Fálkagötureit- 

það er ekki verið að ræða niðurrif á gömlu húsi og í staðin byggt stórt steinsteypt hús í hverfinu- heldur 

er verið að viðhalda gömlu húsi með möguleika á smá stækkun sem er í samræmi við markmið 

deiliskipulagsins, þ.e. að vernda þá byggð sem er þarna til staðar.  

Samkvæmt lögum um menningarminjar er eigendum húsa og mannvirkja sem byggð voru 1925 

eða fyrr, er skylt að leita álits hjá Minjastofnun Íslands ef þeir hyggjast breyta þeim, flytja þau eða rífa. 

Þrastargata 7b er hluti af bráðabirgðaskúrbyggingum einstaklinga sem reistar voru við á árunum 1926-

1929. Eigendur sóttu um til byggingarfulltrúa að byggja kvist árið 2015 og voru sömu teikningar lagðar 

fram til Minjastofnunar þá. Í áliti Minjastofnunar dags. 24. mars 2015 segir : „Þar sem húsið Þrastargata 

7b stendur á baklóð, þétt inn á milli annarra húsa, er breytingin vart sýnileg frá Þrastargötu og hefur 

lítil sem engin áhrif á heildaryfirbragð svæðisins. Hönnun viðbygginganna tekur mið af stæð og formi 

hússins. Minjastofnun gerir ekki athugasemd við erindið“.  

 

 

 



 
 

Kærendur telja að það hefði ekki átt að grenndarkynna breytinguna á deiliskipulaginu heldur hefði átt 

að auglýsa tillöguna þar sem verið sé að gera sérskilmála fyrir eitt hús og það hefði átt að geta breytingu 

á almennum skilmálum sem myndu gilda fyrir fyrir skipulagssvæðið. 

 

Það var mat skipulagsfulltrúa að ekki væri heillavænlegt að opna á útvíkkun almennra skilmála varðandi 

stækkun kvista á rishæðum. Byggðin við Þrastargötu er sprottin af smáum auðmjúkum skala og því 

ákaflega viðkvæm fyrir hverskyns breytingum. Embættið telur rétt að hver fyrirspurn sem lítur að 

stækkun kvista eða annarra viðbygginga umfram það sem gildi skuli skoðast sem undantekning frá 

almennum skilmálum. Hús nr. 7B er fyrir mun minna en mörg hús á reitnum eða 85.3 m2. Það segir sig 

sjálft að þegar rýmkuð er heimild um nokkur prósent þá hefur það mun meiri áhrif á stærri hús en þau 

sem eru minni. Umræddur kvistur á norðurhluta rishæðar húss nr. 7b er dreginn rúmlega 1 metra frá 

þakenda og stækkar í raun einungis um 36 cm frá núverandi heimild, þ.e. 18 cm til hvors enda sem er 

minniháttar breyting. Hin umþrætta skilmálabreyting var auglýst skv. 2. mgr. 43. gr. sem heimilar 

breytingu á deiliskipulagi með grenndarkynningu  með vissum skilyrðum uppfylltum. Til að breytingin 

falli undir ákvæðið verður deiliskipulagstillagan að teljast óveruleg og skal taka mið af því að hve miklu 

leyti tillagan víkur frá notkun, nýtingarhlutfalli, útliti og formi viðkomandi svæðis.  

 

Kærandi gerir athugasemd við að heimilt verði að byggja viðbyggingu/sólskála við Þrastargötu 7b og 
telur að eigandi að Þrastargötu 7b geti ekki bæði fengið geymslu og viðbyggingu- það fari gegn 
deiliskipulagsskilmálum. 
 
Geymslan á lóðinni er stakstæð og hefur fylgt húsinu frá fyrstu tíð. Geymsla þessi kom m.a. fram í fyrri 

virðingum. Ekkert mælir á móti því að embættið samþykki byggingarreit á baklóð áfast núverandi húsi 

undir lítinn 5,6 m2 sólskála, óháð geymsluskúr þeim sem er fyrir á lóðinni, ef því verður komið fyrir. 

Skipulagsfulltrúi álítur sólskála, líkt og þann sem heimilt er að byggja við hús nr. 7b, geti byggt undir 

aukin lífsgæði þeirra sem búa í húsinu svo lengi að ekki sé gengið á rétta annarra, t.a.m. nágranna og 

má benda á að ekki er hægt að sjá sólskálann frá húsi kæranda . Minjastofnun hefur einnig tekið jákvætt 

í byggingu umrædds sólskála, en þar segir orðrétt í umsögn frá 24. mars 2015: 

„Þar sem húsið Þrastargata 7b stendur í baklóð, þétt inn á milli annarra húsa, er breytingin vart sýnileg 

frá Þrastargötu og hefur lítil sem engin áhrif á heildaryfirbragð svæðisins. Hönnun viðbygginganna 

tekur mið af stærð og formi hússins. Minjastofnun gerir ekki athugasemd við erindið“. Að leyfa bæði 

lítinn skúr og garðskála við svo lítið hús hefur engin grenndaráhrif á næstu íbúa. 

 

Kærandi telur að ekki hafi verið leitað eftir umsögn Minjastofnunar vegna kvista á Þrastargötu 7b og 

því hafi verið brotin rannsóknarskylda stjórnsýslulaga sbr. 10. gr. stjórnsýslulaga nr. 37/1993.  

 

Leitað var eftir umsögn frá Minjastofnun þegar byggingarleyfisumsókn var send inn árið 2015 er 

varðaði kvista og sólskála, þ.e. sömu framkvæmd sem deiliskipulagsbreytingin lýtur að, og er umsögnin 

dags. 24. mars 2015. Sérstaklega er tekið fram í umsögninni að umsóknin lúti að kvist norðan megin 

hússins „ sem er sambærilegur að stærð og gerð og kvistur sem fyrir er á suðurhlið þaksins„ enda sá 

kvistur löngu byggður. Bæði á skipulagsstigi og byggingarstigi var litið til álits Minjastofnunar er varðar 

kvist og sólskála og var tekið vel í þessar breytingar af hálfu stofnunarinnar. Vísað er á bug að brotið 

hafi verið á rannsóknarskyldu skv. stjórnsýslulögum. 

 



 
 

 

Niðurstaða: 

Í ljósi framangreinds ítrekar Reykjavíkurborg þá kröfu að hin kærða samþykkt borgarráðs verði 

staðfest.  Málsmeðferð skipulagsbreytingarinnar sem kærð er, hafi verið í samræmi við ákvæði 

skipulagslaga nr. 123/2010 og stjórnsýslulaga nr. 37/1993.   

 

 

F.h. umhverfis– og skipulagssviðs, 

 

 

_________________________ 

Erna Hrönn Geirsdóttir 

 

Fylgiskjalalisti: 

1. Útprentun úr málaskrá. 

2. Bréf Minjastofnunar dags. 24. mars 2015. 

